
					ఈ పుట అచ్చుదిద్దబడ్డది

వెలవెలఁ బాఱుచు వెనుకఁ జూచుచును - దలఁకుచు వడి సముద్రము దాఁటి పోయి

జడిగొన్న మరణసూచకనిమిత్తములు - పొడచూపఁ గని రయంబున లంకఁ జొచ్చి

యనుపమవివిధభోగాస్పదం బైన - తననగరికి వచ్చి తగురాజసమున

జనకపుత్రికిఁ దనసకలసంపదలు - మునుకొని యెంతయు ముదముతోఁ జూపి




జనకజను అశోకవనమునం దుంచుట


"యివె నానివాసంబు; లివె నాధనంబు - లివె నాతురంగంబు! లివి నాగజంబు;

లివి యేను దివిజుల నెల్ల భంజించి - తివుటమైఁ గైకొన్న దివ్యభూషణము;

లిదె కుబేరుని గెల్చి యేను గైకొన్న - మది కింపు గావించు మణిపుష్పకంబు;

వీరె నా కుడిగముల్ వేర్వేఱఁ జేయు - చారణామరసిద్ధసాధ్యకామినులు

వారె నామాట గర్వమునఁ గైకొనక - కారాగృహంబుల గాసిల్లుసతులు;

అవె నాట్యశాల; లల్లవె కేళివనము; - లివి చంద్రశాల లోయిందీవరాక్షి;1130

కరమర్థి నింతకుఁ గర్తవై నీవు - నరుదార భోగింపు మఖిలసంపదల;”

ననవుడుఁ దృణఖండ మతివ చేఁబట్టి - కొని పల్కె వానిఁ గైకొనక యెంతయును

"యోరి! నీ కీపాప మూరక పోదు - ఘోరాగ్నియై నిన్నుఁ గొని కాల్చుఁ గాని,

నిడివిగాఁ బ్రతుకరు నీవు నీవారు - చెడిపోవఁగలవారు సిద్ధ మీపలుకు

రాముబాణానలరాశిలో మునిఁగి - నీమేను వడిఁ గాలి నీఱు గాకున్న

ఘనమైన యీపాతకము లెట్లు దీరు?" - నని పల్కి వైదేహి యందందఁ బొగిలి

"యిట్టి మద్వాక్యంబు లీవు నాచెవులఁ - బెట్టితి నేఁడు నాపెం పెల్లఁ బొలిసె,

నామాన మిటు చేసె న న్నింత చేసె - నే మని విలపింతు నింక నావిధికి”

నని మహారోదన మందందఁ జేయుఁ - దనమదిఁ గోపించి దనుజవల్లభుఁడు

తెఱఁగొప్ప నప్పుడు త్రిజటాదులైన - తెఱవలఁ బిలిచి ధాత్రీపుత్రిఁ జూపి
1140

"యెందు నేమఱక మీరందఱు గాచి - పొందుగా ననుఁ బొంద బోధింపుఁ" డనుచు

"నెనసిన కడఁక నియ్యింతి నశోక - వనములో నిడుకొని వర్తింపుఁ" డనుచుఁ

బనిచి కాఁపులు పెట్టి పంక్తికంధరుఁడు - దనమది మదనాగ్నిదగ్ధుఁడై యుండె.




శ్రీరాముఁ డాశ్రమమునకు మరలివచ్చుట


మాయామృగముఁ జంపి మఱి రామవిభుఁడు - ఆయెడ మఱియొకయన్యమృగంబు

జంపి తన్మాంసంబు జర్మంబు గొనుచు - నింపొంద మరలి తా నేతెంచుచోట

మ్రోయు జంబుకరవంబులకుఁ గుందుచును - నాయాస మందుచు వట వచ్చివచ్చి

రామభూపాలుఁ డరణ్యమధ్యమున - సౌమిత్రిఁ బొడఁగని చాల భీతిల్లి

"యకట! లక్ష్మణుఁడ! నాయాజ్ఞ గైకొనక - వికలదైర్యమున వివేకివై యుండి

యత్తన్వి సీత నయ్యడవిలో డించి - వత్తురే? యి ట్లేల వచ్చితి వీవు;

"https://te.wikisource.org/w/index.php?title=పుట:Ranganatha_Ramayanamu.pdf/196&oldid=429894" నుండి వెలికితీశారు


					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 16 జనవరి 2024న 23:10కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

